
Cyd-destun 

Yn Ebrill 2021, roedd 182 o ysgolion uwchradd yng Nghymru. 
Roedd hyn un yn llai nag ym mis Ionawr 2020, pan roedd 183. 
Ym mis Ebrill 2021 roedd dros 174,100 o ddysgwyr mewn 
ysgolion uwchradd yng Nghymru, rhyw 3,000 yn fwy nag yn 
Ionawr 2020 (Llywodraeth Cymru, 2021o).

Fel rhan o’n gwaith ymgysylltu â’r sector, cynhaliom 172 o 
gyfarfodydd ymgysylltu o bell, ac ymwelom â 29 o ysgolion 
eleni. Canolbwyntiodd trafodaethau gyda phenaethiaid ac 
uwch arweinwyr ar oblygiadau’r pandemig i les disgyblion 
a staff, sut roedd ysgolion yn cefnogi addysgu a dysgu, 
arweinyddiaeth trwy gydol y pandemig, a pharatoadau ar gyfer 
y Cwricwlwm i Gymru, lle’r oedd yn briodol. Hefyd, cynhaliom 
ymweliadau bugeiliol ag ysgolion mewn categori statudol.

Lles  

Pan agorodd ysgolion ym Medi 2020, roedd y rhan fwyaf o ddisgyblion yn 
hapus i fod yn ôl yn yr ysgol ac roedd ymddygiad yn dda yn gyffredinol, er bod 
ychydig o ddisgyblion yn ei chael hi’n anodd ailaddasu i arferion bywyd ysgol. 
Wedi i’r holl ddisgyblion ddychwelyd ar ôl y Pasg 2021, roedd ymddygiad 
yn parhau’n gadarnhaol gan mwyaf, er bod dirywiad yn ymddygiad ychydig 
o ddisgyblion. Roedd presenoldeb llawer o ddisgyblion yn dda, at ei gilydd. 
Serch hynny, parhaodd presenoldeb disgyblion yn gyson islaw 90% ar gyfer 
tymor yr haf, o gymharu â phresenoldeb cyfartalog o ychydig o dan 94% ar 
gyfer y flwyddyn addysg lawn ddiwethaf yn 2018-2019 (Llywodraeth Cymru, 
2019b). Roedd presenoldeb disgyblion o gefndiroedd difreintiedig yn nodedig 
islaw presenoldeb disgyblion eraill. Adroddodd penaethiaid am gynnydd 
mewn absenoldeb parhaus ymhlith grwpiau disgyblion penodol, fel y rheiny 
a oedd yn gymwys i gael prydau ysgol am ddim. Mewn ychydig o achosion, 
ni wnaeth disgyblion Blwyddyn 11 ddychwelyd i’r ysgol ar ôl yr ail gyfnod clo 
cenedlaethol, ac roedd hynny’n creu’r risg iddynt adael yr ysgol heb unrhyw 
gymwysterau.

Roedd ysgolion yn pryderu’n arbennig ynglŷn ag effaith y pandemig ar les a 
gorbryder ymhlith disgyblion. Amlygwyd hyn yn yr adroddiad ‘Coronafeirws 
a Fi’ (Comisiynydd Plant Cymru, 2020, tud.20), a ganfu mai dim ond 11% 
o ddisgyblion 12 i 18 oed oedd heb unrhyw bryderon am eu haddysg. 
Adroddodd llawer o ysgolion am gynnydd mewn atgyfeiriadau amddiffyn 
plant ac yn y galw am wasanaethau cwnsela, yn enwedig yn dilyn yr ail 
gyfnod clo.  

Botwm Becso 

Ychwanegodd Ysgol Gyfun Y Strade’r ‘Botwm Becso’ i’w gwefan. Gall 
disgyblion ddefnyddio’r botwm hwn ar unrhyw adeg o’r dydd neu’r nos i 
adrodd am bryderon neu ofidiau a allai fod ganddynt. Mae’r wybodaeth 
yn gyfrinachol ac yn mynd yn syth at y pennaeth cynorthwyol sy’n 
gyfrifol am les, sydd wedyn yn cysylltu â’r disgybl ac yn penderfynu ar 
y ffordd orau i’w gefnogi. 

Er bod ymgysylltiad disgyblion â dysgu ar-lein yn well yn ystod yr ail gyfnod 
clo cenedlaethol, roedd yr effaith ar eu hiechyd meddwl a’u lles yn fwy difrifol. 
Y tro hwn, roedd disgyblion, yn gyffredinol, yn treulio mwy o amser yn dysgu 
ar-lein, a chafodd tywydd gwael a nosweithiau tywyll effaith negyddol ar eu 
lles. Yn gynyddol, cyflwynodd ysgolion ddiwrnodau neu gyfnodau ‘dim amser 
sgrin’ i gefnogi lles disgyblion. 

Mae effaith y pandemig ar grwpiau dysgwyr penodol wedi bod yn 
sylweddol. Roedd y rheiny ag anghenion dysgu ychwanegol (ADY) yn 
tueddu ymgysylltu llai na disgyblion eraill â dysgu ar-lein, er bod ysgolion yn 
cynnig cefnogaeth iddynt. Er enghraifft, roeddent yn cynnwys cynorthwywyr 
addysgu mewn dosbarthiadau ar-lein ac yn gwahodd disgyblion i mewn 
i’r ysgol fel bod staff yn gallu’u helpu i gwblhau eu gwaith a’u cynorthwyo 
gydag unrhyw faterion eraill. Yn gyffredinol, roedd disgyblion mwy abl yn 
ymgysylltu’n dda â dysgu o gartref. Roedd disgyblion â Saesneg fel Iaith 
Ychwanegol yn teimlo bod dysgu ar-lein yn arbennig o heriol, yn enwedig 
os nad oedd eu rhieni’n siarad Saesneg. Nid oedd disgyblion a oedd yn cael 
darpariaeth cwricwlwm amgen, fel profiad gwaith neu gyrsiau dysgu yn yr 
awyr agored, yn gallu cael eu profiadau dysgu arferol, a chafodd hyn effaith 
negyddol ar eu cymhelliant a’u hymgysylltiad. Roedd pryderon arbennig 
ynglŷn ag effaith y pandemig ar les disgyblion mewn grwpiau blwyddyn 
arholiadau, a oedd dan risg dioddef straen sylweddol wrth ymgymryd â 
llawer o asesiadau dros gyfnod amser byr.

Daeth y rhaniad rhwng disgyblion o gefndiroedd difreintiedig a mwy 
breintiedig yn amlycach dros gyfnod y pandemig. Roedd y grŵp cyntaf 
yn llai tebygol o allu defnyddio Wi-Fi, dyfeisiau digidol a chael cymorth 
gyda’u gwaith ysgol gartref. Roedd eu teuluoedd yn fwy tebygol o gael eu 
heffeithio’n ariannol gan y pandemig ac roedd angen i deuluoedd mwy 
hunanynysu’n amlach. Adlewyrchir y canfyddiadau hyn hefyd yn adroddiad 
y Grŵp Gweithredu ar Dlodi Plant (2021) ‘The Cost of Learning in Lockdown’, 
a gyhoeddwyd ym Mawrth 2021.

Darparu parthau dysgu 
bach i gefnogi disgyblion i 
gael cymorth

Ym Medi, aeth Ysgol Bassaleg 
ati i ailstrwythuro darpariaeth ei 
Chanolfan Gynnydd i ddarparu 
parthau dysgu bach ar gyfer 
pob grŵp blwyddyn. Fe wnaeth 
hyn alluogi disgyblion ag ADY 
i gael cymorth arbenigol yn 
ddiogel, cael seibiant ac, os 
oedd angen, hwyluso pontio 
graddol i’r ysgol wrth barhau yn 
eu swigen. Defnyddiwyd staff 
cymorth i ddarparu cymorth 
cyson i ddisgyblion a rhoddwyd 
arweiniad penodol iddynt ar 
sut gallen nhw gynorthwyo 
disgyblion mewn ffordd ddiogel 
o ran COVID-19.

Partneriaeth i gefnogi teuluoedd agored i niwed

Sefydlodd Ysgol Gyfun Coedcae bartneriaeth lwyddiannus gyda’r 
awdurdod lleol i gefnogi teuluoedd agored i niwed. Nododd yr ysgol 
deuluoedd agored i niwed nad oeddent ar y gofrestr prydau ysgol am 
ddim ond a oedd yn wynebu pwysau ariannol cynyddol yn sgil colli 
swyddi neu oherwydd y cynllun ffyrlo. Gyda grant wythnosol o £250, 
dosbarthodd yr ysgol becynnau hylendid i’r teuluoedd hynny i liniaru 
rywfaint ar y pwysau ariannol lle’r oedd rhaid gwario arian ar hanfodion 
fel bwyd yn bennaf, yn hytrach na chynhyrchion hylendid. O ganlyniad, 
adeiladodd yr ysgol berthnasoedd cadarn gyda disgyblion a’u 
teuluoedd, a’u helpu gyda materion ac anawsterau eu cymuned ysgol.

  Trwy gydol y pandemig, buddsoddodd ysgolion adnoddau ac amser 
sylweddol i fonitro a chefnogi lles disgyblion, yn enwedig y rhai mwyaf 
agored i niwed. Yn ystod cyfnodau clo, cysylltodd y rhan fwyaf o ysgolion 
â disgyblion yn rheolaidd i wirio ar eu lles. Defnyddiodd arweinwyr 
gyllid ychwanegol i ddarparu cymorth bugeiliol a rhaglenni ymyrraeth. 
Canolbwyntiodd llawer o ysgolion yn gryf ar les yn eu darpariaeth 
gyffredinol a chynnig gofal plant a darpariaeth hyb ar gyfer disgyblion 
penodol. 

Parhaodd ysgolion i weithio’n agos ag asiantaethau allanol, fel y 
gwasanaethau cymdeithasol a’r gwasanaeth seicoleg addysgol. Roedd 
ychydig o’r newidiadau a ddaeth yn sgil y pandemig, fel cyfarfodydd o bell, 
yn fanteisiol i’r gwaith hwn. Fodd bynnag, roedd cyfyngiadau ar ymwelwyr ag 
ysgolion yn creu heriau, er enghraifft pan roedd angen i seicolegwyr addysgol 
gynnal asesiadau o ddisgyblion. 

Eleni, parhaodd ysgolion i roi benthyg offer digidol i ddisgyblion nad oedd 
yr offer hwnnw ganddynt gartref neu i ddisgyblion a oedd yn gorfod rhannu 
gydag aelodau eraill y teulu. Fodd bynnag, roedd ysgolion yn cael anhawster 
prynu offer weithiau oherwydd y cynnydd yn y galw. Wrth i offer gael ei 
ddychwelyd i’r ysgol, bu arweinwyr yn ystyried sut gallent wella’u darpariaeth 
offer i fynd i’r afael â’r rhaniad digidol a amlygwyd yn ystod y pandemig, fel 
y rheiny a ddisgrifiwyd yn ‘Mynd Ar-lein, briff gan Gomisiynydd Plant Cymru’ 
(Comisiynydd Plant Cymru, 2021b).  

 
Addysgu, dysgu a’r cwricwlwm

Ledled Cymru, roedd cryn amrywio o ran faint o amser ysgol roedd disgyblion 
ysgolion uwchradd wedi’i golli yn sgil gorfod hunanynysu. Mewn rhai 
ysgolion, collodd grwpiau blwyddyn cyfan hyd at 12 wythnos o ddarpariaeth 
wyneb yn wyneb yn nhymor yr hydref.

Yn ystod y cyfnod clo cenedlaethol cyntaf, roedd cryn amrywio yn y 
ddarpariaeth ar-lein a gynigiwyd gan ysgolion. Yn benodol, roedd nifer y 
gwersi byw roedd ysgolion yn eu darparu yn amrywio’n fawr. O Ionawr 2021, 
cynyddodd cyfran y gwersi ar-lein oedd yn cael eu cyflwyno’n fyw yn nodedig 
yn y rhan fwyaf o ysgolion. Gan fod staff a disgyblion yn fwy hyderus i weithio 
ar-lein erbyn mis Ionawr, roedd ysgolion yn gallu canolbwyntio’n gryfach ar 
ansawdd addysgu a dysgu. Mae’r rhan fwyaf o ysgolion yn cynllunio i gadw 
rhai agweddau ar eu darpariaeth dysgu o bell a dysgu cyfunol yn y dyfodol. 
Er enghraifft, maent yn cynllunio i ddefnyddio gwersi wedi’u rhag-recordio at 
ddibenion adolygu a phan fydd athrawon yn absennol.  

Cefnogi iechyd meddwl 
disgyblion

Ers i ddisgyblion ddychwelyd 
i’r ysgol, nododd arweinwyr yn 
Ysgol Syr Hugh Owen gynnydd 
mewn gorbryder, hunan-
niweidio a hwyliau isel drwy 
eu systemau mewnol i fonitro 
llesiant a lles disgyblion. Creodd 
yr ysgol ystafell ddosbarth 
ar-lein ar gyfer iechyd meddwl 
fel bod disgyblion yn gallu 
cael mynediad i wybodaeth a 
gweithgareddau i’w cynorthwyo. 
Yn ogystal, addasodd yr 
ysgol wersi ABCh i ymateb i 
anghenion disgyblion, fel gwersi 
ar feithrin gwydnwch meddyliol, 
gwella hylendid personol a 
hyrwyddo model ‘Pum Ffordd at 
Les’ y GIG.

Gwneud dysgu o bell yn ddifyr a hylaw

Bu arweinwyr ac athrawon yn Ysgol Uwchradd Caerdydd yn gweithio gyda’i 
gilydd i wneud dysgu o bell yn ddifyr a hylaw i ddisgyblion a staff. Yn aml, 
roedd staff yn gor-gynllunio sesiynau ar-lein, felly fe wnaethant annog 
athrawon i dorri’n ôl ar gynnwys y gwersi i sicrhau bod dysgu effeithiol yn 
mynd rhagddo. Roeddent yn bryderus bod gormod o weithgareddau dysgu 
yn ddigidol, felly fe wnaeth arweinwyr annog athrawon i osod tasgau heb 
fod yn ddigidol, fel ysgrifennu mewn dyddlyfr ffisegol neu ddarllen llyfr ‘go 
iawn’. Roedd athrawon yn cael sgyrsiau rheolaidd ynglŷn ag addysgeg a’u 
hymagwedd oedd bod ‘llai yn golygu mwy’: ‘talpio’ gwaith, cyfnerthu dysgu, 
a sicrhau peidio ag ymdrin â chynnwys yn rhy gyflym.

Trwy gyfarfodydd a gweithgareddau dysgu proffesiynol, nododd staff 
fod medrau cyfathrebu athrawon o’r pwysigrwydd pennaf, yn enwedig eu 
hyfedredd wrth gychwyn a datblygu trafodaeth. Hefyd, canfu athrawon fod 
angen i ddisgyblion gael eu harwain yn fwy systematig drwy eu dysgu nag 
y byddent yn yr ystafell ddosbarth, lle gallai athrawon gynorthwyo unigolion 
yn hawdd, neu lle gallai disgyblion fod wedi codi awgrymiadau gan eu 
cyfoedion. Nododd athrawon eu disgwyliadau yn glir a chyfeirio disgyblion 
trwy gydol y dysgu. 
 
Roedd disgyblion yn gweithio yn unol ag amserlen benodedig a oedd yn 
adlewyrchu’r amserlen arferol. Roedd hyn yn cynnwys cymysgedd o wersi 
byw, gweminarau (lle’r oedd athrawon yn cyflwyno sesiwn, a disgyblion 
yn treulio’r rhan fwyaf o’r amser yn gweithio’n unigol, gan ddod yn ôl ar 
ddiwedd y sesiwn i drafod eu gwaith) a chyfnodau hunan-astudio. Roedd 
yr amserlen lem yn galluogi teuluoedd i gynllunio’u hamser a’u mynediad 
i ddyfeisiau. Mynnodd yr ysgol fod athrawon yn dilyn yr amserlen am y 
rheswm hwn. Roedd y cyfnodau hunan-astudio yn caniatáu amser i staff 
gynllunio.

Pan gaeodd ysgolion ym mis Rhagfyr, roedd y rhai a oedd wedi gweld nifer 
uchel o achosion yn nhymor yr hydref mewn sefyllfa dda i ddarparu dysgu ar-
lein gan eu bod wedi gallu ymarfer ac arbrofi. Roedd ymgysylltiad disgyblion â 
dysgu ar-lein yn amrywio’n fawr, er i hynny wella’n gyffredinol gyda’r cynnydd 
mewn gwersi byw o Ionawr 2021. Ym mron yr holl ysgolion, methodd cyfran o 
ddisgyblion ag ymgysylltu o gwbl gyda dysgu gartref, ac roedd hyn yn broblem 
arbennig i ysgolion a oedd yn gwasanaethu cymunedau mwy difreintiedig. 
Roedd ysgolion yn defnyddio amrywiaeth o ddulliau i geisio ymgysylltu â’r 
disgyblion hyn. Gwnaethant alwadau ffôn rheolaidd â nhw a’u teuluoedd, 
cynhalion nhw ymweliadau â chartrefi gan gadw pellter cymdeithasol, trefnon 
nhw gymorth fel cwnsela neu fentora a’u gwahodd i ddod i mewn i’r ysgol i 
gwblhau’u gwaith gyda chymorth staff. Nododd y Sefydliad Cenedlaethol er 
Ymchwil i Addysg (NFER) fod uwch arweinwyr yn credu bod hyd at draean o 
ddisgyblion heb ymgysylltu â gwaith a osodwyd (Lucas et al., 2020). Roedd 
staff yn arbennig o bryderus ynglŷn â lefel ymgysylltu isel disgyblion ag ADY a’r 
rheiny a oedd yn gymwys i gael prydau ysgol am ddim. Er gwaethaf systemau 
gwell i fonitro ymgysylltiad disgyblion, roedd gwerthuso’u hymgysylltiad yn 
fanwl gywir yn parhau yn her, gyda diffiniadau o’r hyn oedd ymgysylltu yn 
amrywio rhwng ysgolion.  

Pan ddychwelodd yr holl ddisgyblion i ysgolion ar ôl y Pasg, parhaodd 
cyfyngiadau i effeithio ar addysgu wyneb yn wyneb. Er enghraifft, nid oedd 
athrawon yn gallu symud yn rhydd o amgylch ystafelloedd dosbarth ac roedd 
rhyngweithio â disgyblion a rhwng disgyblion yn anodd gan fod rhaid iddynt 
wisgo masgiau. Roedd gweithgareddau allgyrsiol a chyfleoedd dysgu ehangach 
yn gyfyngedig iawn trwy gydol y flwyddyn academaidd, gan arwain at ystod 
darpariaeth lai amrywiol na’r arfer. Er gwaetha’r cyfyngiadau, dywedodd y rhan 
fwyaf o ddisgyblion fod addysgu wyneb yn wyneb yn fwy effeithiol iddynt a bod 
yn well ganddynt ddysgu yn yr ysgol. 

Pan ddychwelodd y disgyblion ym Medi, gweithiodd ysgolion i sefydlu lefel 
bresennol eu gwybodaeth, eu medrau a’u dealltwriaeth heb eu llethu gyda 
phrofion. Oherwydd tarfu mynych ar addysg mewn ysgolion oherwydd achosion 
o’r feirws, gwnaed hyn yn anodd. Wrth i’r flwyddyn fynd rhagddi, daeth staff yn 
fwy medrus wrth asesu gwaith disgyblion ar-lein gan ddefnyddio amrywiaeth o 
ddulliau, gan gynnwys recordiadau o adborth llafar ac adborth ysgrifenedig byw. 
At ei gilydd, roedd asesu cynnydd disgyblion a darparu adborth ystyrlon o bell yn 
parhau i fod yn her. 

Roedd pryderon gan y rhan fwyaf o ysgolion ynglŷn â chynnydd disgyblion 
mewn medrau llythrennedd a rhifedd sylfaenol, yn enwedig eu medrau 
darllen, ysgrifennu estynedig a llefaredd, er iddynt nodi gwelliannau 
yn eu medrau digidol. Yn gyffredinol, roedd bylchau cyffredinol yn 
nysgu’r disgyblion yn cyfateb i fylchau yn y ddarpariaeth. Er enghraifft, 
arweiniodd diffyg cyfleoedd ar gyfer gwaith grŵp a gwaith mewn parau, ac 
amharodrwydd disgyblion i ymgysylltu â thrafodaethau llafar, at ddirywiad 
yn eu medrau llefaredd. Er gwaethaf rhai materion cyffredin, roedd ‘bylchau’ 
yn nysgu’r disgyblion yn amrywio’n fawr o fewn ysgolion a rhwng ysgolion. 
Roedd disgyblion nad oeddent yn ymgysylltu’n dda â dysgu ar-lein yn gwneud 
llai o gynnydd na’r rheiny a oedd yn ymgysylltu’n dda. Roedd y disgyblion 
hyn yn fwy tebygol o ddod o gefndiroedd difreintiedig ac felly roedd ysgolion 
yn arbennig o bryderus ynglŷn â’r twf yn y rhaniad rhwng y disgyblion hyn 
a’r rheiny o gefndiroedd mwy breintiedig. Mae adroddiad yr Education 
Policy Institute, ‘Analysis paper: preliminary research findings on education 
recovery’ a gyhoeddwyd yn Ebrill 2021 yn nodi ansicrwydd ynglŷn ag union 
natur ‘colli dysgu’ i ddisgyblion hŷn, ond ‘canfu fod ysgolion â lefelau uchel o 
anfantais yn gweld lefelau uwch o golli dysgu nag ysgolion eraill, yn enwedig 
yn y sector uwchradd’ (Education Policy Institute, 2021b, tud.3). I ymateb i’r 
‘bylchau’ a nodwyd ganddynt, canolbwyntiodd llawer o ysgolion ar fedrau 
penodol, er enghraifft trwy ddulliau dysgu ysgol gyfan neu raglenni ymyrraeth 
rhifedd ar gyfer disgyblion unigol. Mabwysiadodd rhai ysgolion ddull ‘oedolyn 
â diddordeb’ a oedd yn golygu bod aelod o staff yn gweithredu fel mentor i 
ddisgyblion a oedd yn cael anawsterau.

Effeithiwyd yn arbennig ar ddisgyblion cyfnod allweddol 3 gan y pandemig. 
Pan ddychwelodd disgyblion yn dilyn yr ail gyfnod clo, rhoddodd ysgolion 
flaenoriaeth i grwpiau blwyddyn arholiadau, gan olygu bod disgyblion iau yn 
aml yn colli mwy o ysgol na grwpiau blwyddyn hŷn. Effeithiwyd yn arbennig 
ar ddisgyblion Blwyddyn 8 gan mai dim ond ychydig o fisoedd ym Mlwyddyn 
7 gawson nhw cyn y pandemig. Yn y rhan fwyaf o achosion, wrth gynllunio 
darpariaeth gwricwlaidd o dan reoliadau COVID-19, gweithiodd ysgolion yn 
galed i sicrhau bod disgyblion cyfnod allweddol 4 a disgyblion y chweched 

Dulliau asesu 
ffurfiannol ar-lein

Yn Ysgol y Creuddyn, bu’r adran 
fathemateg yn arbrofi gyda 
dulliau asesu ffurfiannol ar-lein. 
Yn ystod sesiynau addysgu 
byw, roeddent yn defnyddio 
darnau amrywiol o feddalwedd, 
fel byrddau gwyn bach rhithwir, 
i gynnal prawf ar ddealltwriaeth 
disgyblion o gysyniadau a 
llywio’r camau nesaf yn yr 
addysgu. Hefyd, roeddent 
yn defnyddio cwestiynau 
diagnostig amlddewis i fesur 
dealltwriaeth disgyblion a 
nodi camsyniadau’n gynnar 
yn yr addysgu, fel nad oedd y 
camsyniadau’n ymwreiddio.

Crynodebau sector:   
Ysgolion uwchradd



30

dosbarth yn cael mynediad i’w hystod pynciau arferol, gan gynnwys y rhai yr 
oedd angen cyfleusterau arbenigol ar eu cyfer. O ganlyniad, roedd disgyblion 
iau yn cael cwricwlwm culach o lawer yn aml, ac amrywiaeth fwy cyfyngedig 
o dasgau ysgogol. Yn aml, roeddent yn cael eu haddysgu mewn un ystafell 
ddosbarth ac nid oeddent yn gallu cael mynediad i ystafelloedd nac offer 
arbenigol. Roedd pynciau ymarferol yn tueddu canolbwyntio ar theori, felly 
roedd disgyblion yn colli allan ar yr ystod gweithgareddau arferol, fel coginio, 
canu, canu offerynnau neu chwaraeon. 

Er mwyn creu ‘swigod’ llai, mewn llawer o ysgolion, roedd plant iau yn cael 
eu haddysgu yn yr un dosbarth gallu cymysg ar gyfer yr holl pynciau, ac nid 
yn eu setiau neu eu bandiau arferol. Lle nad oedd athrawon yn cynllunio’n 
ddigon effeithiol i ddiwallu anghenion yr holl ddisgyblion, roedd gwaith yn rhy 
anodd i rai weithiau, ac yn rhy hawdd i rai eraill. O dan y trefniadau ar gyfer 
Graddau a Bennir gan Ganolfannau, roedd mwyafrif o ysgolion yn defnyddio 
athrawon cyflenwi neu oruchwylwyr cyflenwi ar gyfer dosbarthiadau 
cyfnod allweddol 3 er mwyn rhyddhau amser i athrawon farcio a gweinyddu 
asesiadau. Golygai hyn fod y disgyblion hyn yn parhau i golli eu gwersi 
arferol hyd yn oed pan roeddent yn ôl yn yr ysgol. Mae ysgolion yn adrodd 
am bryderon ynglŷn â medrau canolbwyntio a pharodrwydd i ddysgu ymhlith 
disgyblion iau.

Yn gyffredinol, cynyddodd ysgolion eu darpariaeth ymyrraeth ym mis Medi i 
ddisgyblion yr oedd angen cymorth ychwanegol arnynt. Fe wnaethant geisio 
cynnal y ddarpariaeth hon pan roedd disgyblion yn dysgu o gartref, ond 
roedd hyn yn heriol. Yn ystod yr ail gyfnod clo, roedd ysgolion, yn gynyddol, 
yn gwahodd disgyblion ag ADY neu ddisgyblion a oedd yn cael anhawster 
ymgysylltu â gwaith ysgol i fynychu’r ysgol fel eu bod yn gallu cael cymorth 
gan staff. Pan ddychwelodd yr holl ddisgyblion i’r ysgol ar ôl y Pasg, roedd 
athrawon eisiau osgoi mynd dros waith yr oedd rhai disgyblion wedi’i 
gwblhau, ond roeddent hefyd yn cydnabod yr angen i gefnogi’r disgyblion 
hynny nad oedden nhw’n ymgysylltu’n dda â dysgu o gartref. Mae adroddiad 
yr Education Policy Institute (2021c), ‘Education Reopening and Catch-up 
Support Across the UK’, yn rhoi gwybodaeth am ystod rhaglenni’r llywodraeth 
sydd wedi’u cynllunio i helpu ysgolion gefnogi’r disgyblion hyn, gan gynnwys 
disgyblion yng Nghymru. 

Mae cynnydd gyda chynllunio ar gyfer gweithredu’r Cwricwlwm i Gymru 
yn amrywio’n fawr ar draws y sector. Fe wnaeth llawer o ysgolion oedi’u 
cynlluniau, parhaodd rhai eraill i ddatblygu’u cynlluniau, ac o ran y rheiny 
yr oedd cynlluniau datblygedig ganddynt yn barod, fe wnaethant barhau i 
fireinio’u darpariaeth. Nododd llawer o ysgolion fanteision a ddaeth yn sgil 
y pandemig a allai gefnogi datblygu’r Cwricwlwm i Gymru. Soniodd y rhan 
fwyaf o arweinwyr am y gwelliant ym medrau digidol staff a disgyblion 
fel mantais fawr a allai gefnogi cyflwyno’r cwricwlwm. Hefyd, roeddent yn 
croesawu’r ffocws o’r newydd ar gefnogi iechyd meddwl a lles disgyblion. 
Mae llawer o ysgolion uwchradd wedi trefnu diwrnodau hyfforddiant mewn 
swydd (HMS) yn ymwneud â’r Cwricwlwm i Gymru. Mae ffocws y rhain wedi 
amrywio gryn dipyn o ysgol i ysgol.

Grŵp ymglymiad rhieni 
ar-lein

Roedd rhaglen ymglymiad 
rhieni ar-lein gan Ysgol Dyffryn 
Aman. Roedd y rhaglen yn 
canolbwyntio ar weithio 
gyda rhieni i nodi cryfderau a 
bylchau yn y ddarpariaeth, ac i 
gynllunio blaenoriaethau gwella 
i gefnogi rhieni. Er enghraifft, 
cynhaliwyd gweithdai ar 
destunau fel defnyddio Hwb 
ac ystafelloedd dosbarth ar-
lein, cymorth bugeiliol a lles, 
cymorth i ddisgyblion ag ADY 
ac agweddau at ddysgu.

Yn gyffredinol, mae ysgolion wedi parhau i baratoi ar gyfer diwygio ADY. 
Mewn llawer o achosion, mae ysgolion wedi gweithio gyda’u hysgolion 
cynradd partner i gynllunio ar gyfer gweithredu a darparu dysgu 
proffesiynol, gyda rhai clystyrau o ysgolion yn rhannu cydlynydd anghenion 
ychwanegol. Roedd ysgolion yn croesawu’r cyflwyno fesul cam, er eu bod 
yn pryderu ynglŷn â gorfod rhedeg dwy system ar yr un pryd.

Wynebodd ysgolion cyfrwng Cymraeg heriau arbennig yn ystod y flwyddyn 
academaidd.  Adroddodd bron yr holl ysgolion cyfrwng Cymraeg ddirywiad 
yn ystod geirfa Gymraeg disgyblion a’u defnydd o Gymraeg llafar, gan 
mai cyfleoedd cyfyngedig yr oeddent wedi’u cael i wrando ar yr iaith a’i 
hymarfer. Roedd hyn yn arbennig o wir am ddisgyblion nad ydynt yn siarad 
Cymraeg gartref. Collodd llawer o ddisgyblion hyder yn eu gallu i siarad 
Cymraeg, ac roeddent yn amharod felly i siarad Cymraeg pan aethant yn ôl 
i’r ysgol. I ymateb i hynny, canolbwyntiodd llawer o’r ysgolion hyn yn drwm 
ar fedrau llefaredd pan ddychwelodd y disgyblion. Er enghraifft, cynhaliodd 
un ysgol wythnos siarad a gwrando, penodwyd athro cymorth iaith amser 
llawn gan ysgol arall, ac ailgyflwynodd un arall wersi drama. Hefyd, 
wynebodd ysgolion cyfrwng Cymraeg gryn heriau wrth geisio recriwtio staff 
newydd.

Yn 2021, cynyddodd yr ymgeisiadau ar gyfer arholiadau i ddisgyblion 
Blwyddyn 10 70% o gymharu â 2020 (Cymwysterau Cymru, 2021b). Fe 
wnaeth ymgeisiadau Blwyddyn 10 ar gyfer mathemateg-rhifedd ddyblu 
a mwy, a chynyddodd yr ymgeisiadau ar gyfer llenyddiaeth Saesneg yn 
sylweddol gan 60%, er gwaetha’r tarfu ar addysg dros y flwyddyn. Un 
o’r rhesymau am hyn oedd bod y trefniadau asesu ar gyfer llenyddiaeth 
Saesneg wedi newid, a theimlai llawer o ysgolion fod disgyblion yn gallu 
sefyll y cymhwyster ym Mlwyddyn 10.

Arweinyddiaeth

Trwy gydol y flwyddyn academaidd, dangosodd arweinwyr mewn ysgolion 
uwchradd hyblygrwydd ac ystwythder sylweddol yn eu hymateb i’r 
pandemig, a’r galw cynyddol ar eu hamser a’u medrau. Yn ychwanegol at 
eu dyletswyddau arferol, o Fedi 2020, bu’n rhaid i uwch arweinwyr reoli 
trefniadau gweithredu diogel COVID-19, cynllunio swigod ac achosion 
o’r feirws yn logistaidd, cynllunio ar gyfer amrywiaeth o fodelau dysgu, a 
gweithredu’r gweithdrefnau Profi, Olrhain, Diogelu. Cynyddodd pwysau yn 
sgil cyflwyno profion llif unffordd a’r gofynion ar gyfer Graddau a Bennir gan 
Ganolfannau ac apeliadau cysylltiedig. 

Dangosodd staff lefelau ymrwymiad uchel i’w rolau yn ystod yr argyfwng. 
Er hyn, roeddent yn wynebu llu o heriau ac roedd penaethiaid yn poeni 
ynghylch lles staff. Cynigiodd bron bob ysgol gymorth lles i’w staff ac 
roeddent yn ymwybodol o’r pwysau arnynt, yn enwedig mewn perthynas 
â Graddau a Bennir gan Ganolfannau. Yn aml, roedd penaethiaid yn rhoi 
blaenoriaeth i les disgyblion a staff ar draul eu lles eu hunain, gyda llawer 
ohonynt yn cael bach iawn o seibiant neu wyliau. Mewn arolwg ar gyfer yr 
Academi Genedlaethol ar gyfer Arweinyddiaeth Addysgol (2021), nododd 
tri chwarter o arweinwyr a ymatebodd mai ‘llwyth gwaith’ oedd yn cael yr 
effaith fwyaf ar eu lles. 

Mae cyfathrebu llwyddiannus wedi bod yn agwedd allweddol ar reoli 
argyfwng COVID-19. Canfu arweinwyr fod cyfathrebu clir, rheolaidd gyda 
disgyblion, rhieni a staff yn hanfodol, a defnyddiodd y rhan fwyaf amrywiaeth 
o strategaethau cyfathrebu, gan gynnwys defnydd cynyddol o’r cyfryngau 
cymdeithasol. Mae llawer o ysgolion yn adrodd am berthnasoedd gwell gyda 
rhieni, staff, a’r gymuned leol. Fodd bynnag, mynegwyd rhwystredigaeth gan 
benaethiaid ynglŷn â’r ffaith na roddwyd fawr o rybudd, neu ddim rhybudd o 
gwbl iddynt, am gyhoeddiadau am addysg a bod arweiniad yn newid yn aml, 
ac roedd hynny’n creu heriau cyfathrebu.  

Un nodwedd nodedig o’r ymagwedd at arweinyddiaeth yng ngolau’r pandemig 
oedd cynnydd mewn ffocws ar fyfyrio ac ailwerthuso arferion. Ysgogodd 
y pandemig arweinwyr i feddwl yn wahanol, cwestiynu ffyrdd o weithio a 
oedd wedi hen ymsefydlu a gweithredu’n gyflym i wneud newidiadau. Er 
gwaethaf heriau sylweddol y pandemig, dangosodd llawer o arweinwyr 
agwedd gadarnhaol at symud ymlaen ac roeddent yn gweld manteision rhai o’r 
newidiadau a orfodwyd arnynt. Er enghraifft, mae llawer yn bwriadu cadw rhai 
newidiadau fel nosweithiau rhieni ar-lein, amseroedd cinio am yn ail, defnydd 
o lwyfannau digidol a systemau unffordd. Hefyd, roeddent yn gweld llawer 
o fuddion i gynnal cyfarfodydd rhithwir, yn enwedig lle’r oedd y cyfarfodydd 
hynny’n cynnwys partneriaid allanol. Er enghraifft, roedd yn haws cydweithio 
a dysgu gan gydweithwyr ac ysgolion eraill gan eu bod yn gallu cyfarfod yn 
rhithwir i rannu syniadau. Roedd llwyfannau digidol yn galluogi ysgolion i 
ymgysylltu y tu hwnt i ffiniau rhanbarthol a daearyddol a chyfarfod yn fwy 
rheolaidd.  

Parhaodd llywodraethwyr â’u gwaith dros y flwyddyn, er y bu’n rhaid 
cynnal llawer ohono yn rhithwir. Yn gyffredinol, fe wnaeth presenoldeb 
mewn cyfarfodydd cyrff llywodraethol wella pan roedd ysgolion yn cynnal 
cyfarfodydd ar-lein. 

Parhaodd arweinwyr i ddefnyddio ystod o brosesau i werthuso gwaith yr 
ysgol ond roeddent yn ei gweld hi’n anodd defnyddio rhai strategaethau o dan 
gyfyngiadau’r pandemig, er enghraifft arsylwadau gwersi. Yn ystod y flwyddyn, 
cynyddodd y rhan fwyaf o ysgolion gyfleoedd i ddisgyblion, staff a rhieni 
rannu’u barnau drwy arolygon, arolygon barn a grwpiau ffocws. Ar y cychwyn, 
roedd y rhain yn canolbwyntio ar les yn bennaf, ond ehangodd eu cwmpas i 
gynnwys ansawdd darpariaeth ar-lein. Fe wnaeth monitro ymgysylltiad a lles 
disgyblion gan ysgolion wella dros gyfnod, gan ddod yn fwy soffistigedig a rhoi 
darlun mwy cywir i ysgolion. Fodd bynnag, roedd monitro ymgysylltiad a lles yn 
gywir yn parhau’n broblemus tra nad oedd disgyblion yn yr ysgol.

Wrth i dymor yr hydref fynd rhagddo, dychwelodd mwyafrif o ysgolion yn betrus 
at rai dulliau gwerthuso a monitro addysgu a dysgu. Daeth hyn yn fwy heriol 
pan oedd ysgolion ar gau ym mis Rhagfyr, ond fe wnaethant addasu’u dulliau i’r 
amgylchedd ar-lein. Er enghraifft, ymunodd arweinwyr canol â dosbarthiadau 
ar-lein a buont yn arsylwi gwersi byw. Pan ddychwelodd disgyblion ar ôl y 
Pasg, cynhaliodd ychydig o ysgolion arsylwadau dosbarthiadau gan gadw 
pellter cymdeithasol, ond roedd y rhan fwyaf yn canolbwyntio’u hamser ar 
baratoi ar gyfer Graddau a Bennir gan Ganolfannau. Roedd natur, mynychder 
a thrylwyrder gweithgareddau monitro yn amrywio’n fawr, ac mewn rhai 
achosion, roedd systemau’n gweithredu ad hoc. Yn gyffredinol, roedd ysgolion 
yn ei gweld hi’n heriol gwerthuso ansawdd addysgu a dysgu yn llawn.

Monitro ansawdd 
darpariaeth

Roedd Ysgol Uwchradd Cathays 
yn cynnwys pob athro wrth 
fonitro darpariaeth. O fewn 
timau meysydd pwnc, roedd 
athrawon yn edrych ar lyfrau 
a dysgu ar-lein grŵp sampl o 
ddisgyblion mewn grwpiau 
blwyddyn gwahanol. Fe wnaeth 
hyn eu galluogi i gymharu 
ansawdd y ddarpariaeth. 
Roedd yr uwch dîm arwain yn 
cymedroli’u canfyddiadau.

Hefyd, cyflwynodd yr arweinwyr 
adolygiadau un i un o ddysgu ar-
lein. Roedd y rhain yn cynnwys 
edrych ar wersi wedi’u recordio 
mewn timau pwnc. Nid oedd yr 
arweinwyr yn rhoi barnau, ond 
yn hytrach yn canolbwyntio ar 
gael sgyrsiau hyfforddi.

Yn nhymor yr hydref, canolbwyntiodd rhaglenni dysgu proffesiynol mewn 
ysgolion uwchradd ar wella medrau digidol staff a’u paratoi i ddarparu dysgu 
o bell neu ddysgu cyfunol. O ganlyniad, bu gwelliant cyflym yn y medrau hyn. 
Yn hwyr yn nhymor y gwanwyn ac yn nhymor yr haf, symudodd y ffocws i 
gynorthwyo staff gyda phroses y Graddau a Bennir gan Ganolfannau. I raddau 
amrywiol, roedd ysgolion hefyd yn cynnig dysgu proffesiynol ar ddiwygio ADY 
a’r Cwricwlwm i Gymru.

Yn sgil symud i lwyfannau digidol, roedd yr holl staff yn gallu cael ystod eang 
o gyfleoedd dysgu proffesiynol rhad ac am ddim ar adeg a oedd yn gyfleus 
iddynt, a heb orfod teithio neu gael eu rhyddhau o’u dyletswyddau arferol. Er 
i hyn greu nifer o fuddion, arweiniodd hefyd at gynnydd sylweddol yn nifer y 
gweithgareddau. Yn gyffredinol, nid oedd ysgolion wedi gwerthuso’n llawn 
effaith yr holl ddysgu proffesiynol a oedd yn mynd rhagddo, ac mewn rhai 
achosion roedd diffyg cyfeiriad strategol yn y rhaglen.

Nododd y rhan fwyaf o arweinwyr ysgol fod eu hysgolion wedi symud ymlaen 
mewn rhai ffyrdd a thuag yn ôl mewn ffyrdd eraill. Er enghraifft, bu cynnydd 
sylweddol ym medrau digidol disgyblion a staff, a seilwaith digidol eu 
hysgolion. Ar y llaw arall, roedd dulliau gweithio effeithiol, sefydledig, fel dulliau 
ysgol gyfan o fynd i’r afael â llythrennedd a rhifedd, wedi’u gwanhau yn ystod y 
pandemig, a gall gymryd amser hir i’w hailsefydlu.

Roedd arweinwyr yn gwerthfawrogi’r cyllid grant yr oedd ysgolion yn ei 
dderbyn. Yn gyffredinol, gwariwyd cyllid Recriwtio, adfer a chodi safonau: y 
rhaglen dysgu carlam (RAChS) ar ddarpariaeth ychwanegol ar gyfer grwpiau 
blwyddyn arholiadau, yn enwedig yn y pynciau craidd, a chymorth ar gyfer 
medrau llythrennedd a rhifedd. Defnyddion nhw grantiau eraill i dalu am 
staff addysgu a staff cymorth ychwanegol, ac i wrthbwyso cost addasiadau 
angenrheidiol, fel mwy o waith glanhau. Archwilir y modd y defnyddiwyd y 
grant RAChS a grantiau dal i fyny eraill gan ysgolion a cholegau i gynorthwyo 
dysgwyr ôl-16 yn ein hadroddiad thematig (Estyn, 2021n). Roedd llawer 
o’r cyllid a roddwyd i ysgolion wedi’i gyfyngu i amser felly roedd yn anodd i 
arweinwyr wneud unrhyw newidiadau cynaliadwy neu benodi staff. Yn ogystal, 
roedd yr holl grantiau’n pennu amodau gwahanol a disgwyliadau gwahanol. 
Roedd cyllid grant yn aml yn cyrraedd yn hwyr yn y flwyddyn ariannol, ac roedd 
hynny’n ei gwneud hi’n heriol i wario’r arian cyn i’r flwyddyn ariannol nesaf 
ddechrau. Roedd hefyd yn anodd recriwtio staff ychwanegol ar fyr rybudd, yn 
enwedig mewn rhai meysydd pwnc ac mewn ysgolion cyfrwng Cymraeg.

